
Ávarp skólameistara

Horft fram á veginn
Fjölbrautaskólinn í Breiðholti er með
metnað fyrir hönd íslensks samfélags.
Mikilvægt er að skólinn mæti námsþörfum
ungs fólks og gefi þeim færi á að eflast á
allan hátt. Nemendur, fjölskyldur og aðrir
hagaðilar verða ávallt að geta treyst því að
nám í FB sé góður kostur.

Reykjavík í apríl 2023,

Guðrún Hrefna Guðmundsdóttir
skólameistari

Frá útskrift FB í desember 2022

2022
Við leggjum áherslu á frið, lýðræði, réttlæti, jöfnuð
og jafnrétti.
Við vinnum saman að góðum námsárangri allra
nemenda.
Við menntum nemendur til að stuðla að sjálfbærni
og virða líf og umhverfi.
Við stuðlum að vellíðan og valdeflingu nemenda og
starfsfólks.
Við leggjum áherslu á góða samvinnu, hvetjandi og
nærandi samskipti.
Við iðkum, kennum og hlúum að nýsköpun.
Við ræktum góð tengsl út á við og vinnum með
nærsamfélagi skólans.

FB er opinber framhaldsskóli, starfræktur samkvæmt
lögum nr. 80/2008 um framhaldsskóla og eru lokapróf
frá skólanum stúdentspróf af bóknámsbrautum,
listnámsbrautum og að loknu starfsnámi, lokapróf á
húsasmiðabraut, rafvirkjabraut, snyrtibraut og úr
sjúkraliðanámi. Einnig býður skólinn upp á fjögurra
ára nám á starfsbraut, nám á framhaldsskólabraut og
nám á íslenskubraut fyrir erlenda nemendur. Í FB er
kennt í dagskóla og kvöldskóla. Rekstrarfé skólans
ákvarðast af fjárheimildum Alþingis.

Sýn skólans er að efla einstaklinga til að skapa
kærleiksríkt sjálfbært samfélag. Gildi skólans eru
virðing, fjölbreytni og sköpunarkraftur og stefnumiðin
eru í anda heimsmarkmiða Sameinuðu þjóðanna: 

Hlutverk og stefna

2

 VIRÐING
FJÖLBREYTNI

SKÖPUNARKRAFTUR



HVER ERUM VIÐ
Ásmundur Einar Daðason mennta- og barnamálaráðherra kom í heimsókn
mánudaginn 7. nóvember 2022. Skólameistari tók á móti ráðherra og sagði stuttlega
frá skólanum og okkar helstu áherslum sem skóli heimsmarkmiða Sameinuðu
þjóðanna, skóli þar sem ríkir virðing og áhersla er lögð á velferð nemenda – skóli sem
er svo stór og fjölbreytilegur að þeir sem okkur heimsækja upplifa að þeir gangi á
milli ólíkra heima er þeir fara milli námsbrauta, úr einni kennslugrein í aðra.

Fréttir úr skólalífinu

Dagur B. Eggertsson borgarstjóri heimsótti skólann þann 9. mars og snæddi
hádegisverð í matsal nemenda.



HVER ERUM VIÐ
Viðburðir og uppbrot á námi og kennslu

Á fræðsludegi er farið í ýmsar
vettvangsferðir á vegum
námsgreinanna, eins og t.d. í
jarðfræði.

Fastir liðir í skólalífinu eru nýnemaferð að
hausti, forvarnadagur og fræðsludagur að
vori og hausti og sæludagar á vorönn. Á
forvarnardegi 8. febrúar var fjallað um
menningarfordóma og rasisma í íslensku
samfélagi, undir yfirskriftinni Hvaðan ertu?
og þann 4. október var umfjöllun um
hinseginleika, með fyrirlestri frá
Samtökunum 78.

Einnig taka nemendur þátt í ýmsum
keppnum eins og t.d.
forritunarkeppni framhaldsskólanna
og Gettu betur. Hér að neðan má sjá
Gettu betur-lið skólans ásamt
þjálfurum sínum.

Þriðja árið í röð sigraði lið FB
nýsköpunarhraðal MEMA, þetta árið
fyrir hugmyndina Fjallaflögur.



Nemendafélag skólans, NFB, stendur fyrir viðburðum eins og vikulegu spilakvöldi á
vegum nördanefndar, nýnemakvöldi, böllum o.fl. Þau héldu skákmót, blakmót,
körfuboltamót og Dodgeball-mót. Haldinn var þemadagur, karaoke-kvöld, bingókvöld
og andvökunótt. Í október var bleikur dagur haldinn með áskorunum í söfnun, þann
mánuð var einnig Halloween búningakeppni og á Valentínusardegi gáfu nemendur
rósir. Leiklistarfélag NFB var mjög virkt á árinu og nemendur skólans sýndu
söngleikinn Burlesque undir leikstjórn Engilberts Imsland.

Á degi íslenskrar tungu efndu íslenskukennarar til leiks með nemendum sem sendu
inn í orðaský orð sem ylja og þeir buðu nemendum sínum upp á kleinur og Svala – til
umhugsunar um það hvort tungumáli okkar bíði nokkuð sömu örlög og Svalans sem
átti að hætta að framleiða.

Fjarkennsla

Á hvorri önn, 22. apríl og 16. september, voru skipulagðir sérstakir fjarkennsludagar í
þeim tilgangi annars vegar að viðhalda tækniþekkingu sem myndaðist við
heimsfaraldurinn og hins vegar að minnka kolefnissporið með því að loka skólanum
og minnka mengun af samgöngum nemenda og starfsfólks.

Listsýningar

Nemendur á listnámsbrautum standa reglulega fyrir listsýningum, ýmist innan
skólans eða úti í bæ. 

Myndir frá málverkasýningu
myndlistarbrautarnemenda í Hinu húsinu
í nóvember.

Nemendur af textílbraut sýndu
hönnun sína á tískusýningu á vegum
Unglistar.



FB studdi við átak Soroptimista í samstarfi við Soroptimistaklúbb Hóla- og Fella gegn
ofbeldi á hendur konum, Roðagyllum heiminn - þekktu rauðu ljósin, dagana 25.
nóvember til 10. desember með því að varpa roðagylltri birtu á skólann, en myndin
sem prýðir forsíðu ársskýrslunnar var tekin af því tilefni.

Skólinn tekur virkan þátt í erlendu samstarfi í gegnum styrkjakerfi
Evrópusambandsins, Erasmus+. Verkefnin eru margvísleg og ná yfir allar brautir
skólans. Þannig voru nemendur á rafvirkjabraut og tölvubraut í starfsþjálfun í 2-6
vikur í Tartu í Eistlandi og nemendur á snyrtibraut voru í starfsþjálfun á Tenerife.

Snyrtibraut FB tók þátt í verkefni sem nefnist To the Top og er samstarfsverkefni milli
Íslands, Írlands, Hollands og Finnlands. Sjúkraliðabraut FB tekur þátt í Erasmus
verkefni er nefnist Daily Dose of Music eða DaDom, ásamt Listaháskóla Íslands, Físmús
og tveimur skólum í Hollandi og Litháen. Verkefnið snýst um hvernig nota megi tónlist
í umönnun sjúklinga.  

FB tekur þátt í alþjóðlegu verkefni um eflingu verknámskennara, Capacity building in
VET. Verkefnið felur í sér námskeið og samstarf milli skóla í litlum teymum.
Verknámskennarar FB fá tækifæri til að heimsækja aðra skóla og fylgjast með kennslu,
ásamt því að fá til okkar kennara úr öðrum skólum. Sem þátttakendur í verkefninu
skuldbindum við okkur til að nýta nýja þekkingu til þess að hrinda í framkvæmd
ýmsum endurbótum og deila reynslunni með öðrum þátttakendum.

Bóksala var starfrækt í skólanum til fjölda ára. Fyrst var þar skiptibókamarkaður en
eftir að bókaverslanir hófu sölu á notuðum bókum seldi bóksalan mestmegnis hefti
sem kennarar skólans útbjuggu fyrir nemendur. Eftir heimsfaraldur var raunin sú að
kennarar voru búnir að færa nánast allt efni á rafrænt form og því minnkuðu umsvif
bóksölunnar mikið. Eftir greiningu var því ákveðið að tími væri kominn til þess að loka
bóksölunni í núverandi mynd og færa starfsemina á bókasafnið.

Lokun á bóksölu

Samstarf og tengsl

Documenta-15 er alþjóðleg listsýning sem sjö nemendur á
myndlistarbraut ásamt kennurum tóku þátt í og fór fram í Kassel í
Þýskalandi. Erasmus+ verkefnið hét Testing creative artistic strategies as a
survival resource in the context of the world art exhibition documenta - 15 in
Kassel. Verkefnið var lærdómsrík reynsla fyrir nemendur.

Nemendur á fata- og textílbraut unnu að gerð útskriftarlínu sinnar með náms- og
kynnisferð til Lissabon og Porto í Portúgal. Skólinn tekur þátt í frumkvöðlaverkefninu
European Voice of Tomorrow ásamt þátttökuskólum í Finnlandi, Noregi, Ítalíu og
Portúgal. Slíkar frumkvöðlabúðir í samstarfi skólanna hafa verið haldnar um árabil og
fjöldi nemenda fengið að spreyta sig. Og loks tekur skólinn þátt í samstarfsverkefni í
Danmörku á vegum Nordplus. Verkefnið heitir Nutrition and sustainable food
production in Denmark and Iceland og fóru 20 nemendur til Danmerkur á vegum
verkefnisins í febrúar ásamt kennurum sínum.



Nemendatölur

Á haustönn 2022 voru nemendur 1223 í dagskóla og 610 í kvöldskóla, eða samtals
1833 í skólanum.

Taflan hér að ofan sýnir hvernig nemendur raðast niður á námssvið dagskólans
síðustu fjögur ár. Um 32% eru á bóknámsbrautum, um 42% á verknámsbrautum, um
14% í listnámi og um 12% í undirbúningsnámi og á starfsbraut. Nemendur kvöldskóla
eru flestir í verknámi eins og sést á töflunni hér að neðan, þ.e. í sjúkraliðanámi,
rafvirkjun og húsasmíði. 

Fróðlegt er að skoða fjölda útskrifaðra eftir brautum skólans á árabilinu 2019-2022.

Á árinu 2022 útskrifuðust 270 nemendur frá skólanum. 50 útskrifuðust af
sjúkraliðabraut, 42 af húsasmiðabraut, 39 af rafvirkjabraut, 22 af snyrtibraut og 32
með stúdentspróf að loknu starfsnámi. Af bóknámsbrautum útskrifuðust 68
nemendur, 13 af listnámsbrautum og 9 af starfsbraut. Eftirfarandi tafla sýnir
hlutfallslega skiptingu útskrifaðra eftir sviðum á árabilinu 2019-2022. 



Markmiðasetning í stefnumiðaðri áætlun 2022-2024

Í stefnumiðaðri áætlun skólans fyrir árin 2022-2024 eru sett fram markmið fyrir
starfsemina, kjarnastarfsemi sem er menntun nemenda og rekstrarþætti. Markmiðin
eru: að fjölga nemendum í verknámi og jafna kynjadreifingu (A1); að bæta
námsárangur og námsframvindu nemenda (A2) og að hlúa að vellíðan nemenda og
stuðla að jöfnuði (A3).

Mælingar sýna að fjölgun nemenda í verknámi er jöfn og þétt, hlutfallið á móti
bóknámi eykst hjá báðum kynjum eins og taflan sýnir (A1). Skilvirknitölur lækka
lítillega (A2). Hlutfall erlendra nemenda í dagskóla hækkar um 7% og skýrist að hluta
af íslenskubraut fyrir útlendinga sem koma í skólann án kunnáttu í íslensku (A3). 

Markmið um rekstrarþætti í stefnumiðaðri áætlun eru að efla gæðastjórnun (B1),
auka starfsánægju (B2) og stuðla að kolefnislausri framtíð (B3). 

Launagreining er unnin samkvæmt jafnlaunavottun. Persónuverndarmál hafa verið í
brennidepli og einnig skjalamál, en skólinn hefur innleitt rafrænt skjalakerfi,
Workpoint, og skilað eldri skjölum til Þjóðskjalasafns (B1).

Stjórnendum í FB er umhugað um velferð starfsfólks. Lagðar eru fyrir
starfsánægjukannanir og áhersla lögð á að hlusta á rödd starfsfólks til að skilja þarfir
þess og koma til móts við óskir um umbætur, t.d. varðandi aðbúnað og vinnuaðstöðu
(B2).

Skólinn færir grænt bókhald og skilar því inn til Umhverfisstofnunar. Markmið um
kolefnislausa framtíð tekur á þáttum eins og samgöngumálum, rafmagnsnotkun og
úrgangsmálum. Í lok ársins 2022 höfðu 27 starfsmenn gert samgöngusamning við
stofnunina eða um 20%. Árið 2022 lauk endurgerð fyrsta áfanga lóðar skólans þar
sem m.a. voru settar upp rafhleðslustöðvar fyrir rafmagnsbíla. Bygging
hjólreiðaskýlis kemur til framkvæmda í næsta áfanga sem beðið er með mikilli
eftirvæntingu. Þá er einnig fyrirhuguð bætt aðstaða til sorpflokkunar (B3).



Starfsfólk skólans

Í skólanum starfa um 140 manns. Kennarar voru á haustönn 110 og ber
aldursskipting kennara vitni um hversu mikil starfsreynsla er hér innan veggja. Flestir
hafa starfað í skólanum í áratugi.

Hluti af starfsliði skólans á bleikum degi í október

Skólaþróun

Á vordögum 2022 unnu kennarar að skólaþróun í hópastarfi um ýmis málefni eins og
t.d. námsmat, heimsmarkmið Sameinuðu þjóðanna og breytta kennsluhætti. Í kjölfar
skólaþróunarvinnunnar tók hópur kennara í stærðfræði upp aðferðina Hugsandi
kennslurými þar sem nemendur vinna saman að úrlausn dæma upp við glertöflur í
stofum. Einnig fór hópur kennara á ráðstefnu um leiðsagnarnám sem FMOS stóð
fyrir og loks fengu kennarar kynningu á ýmsum nýjungum í kennslufræði á vegum
nýráðins kennslustjóra skólans, sem á að styðja við fagmennsku kennara. 

Til að auka gæði náms í FB var ákveðið að fara í áfangarýni. Eftir nokkurn
undirbúning haustið á undan var lagt af stað í upphafi árs 2022. Skipulagið tryggði að
allir kennarar í 50% starfi eða meira fengju rýni á a.m.k. einn af þeim áföngum sem
þeir kenndu þá önnina. Markmið rýninnar var að kennarar fengju tækifæri til þess að
ræða starf sitt við fagaðila á hlutlausan og uppbyggilegan hátt með það fyrir augum
að fá auga á tækifæri til vaxtar. Mæltist þetta mjög vel fyrir hjá kennurum.

Annað árið í röð ákvað skólinn að bjóða kennurum upp á ráðstefnuna World
Education Summit sem haldin er á vegum bresks ráðgjafafyrirtækis um skólaþróun,
Osiris. Ráðstefnan var rafræn í fjóra daga og mátti velja um yfir 400 fyrirlestra um
nám og kennslu og það sem helst er í deiglunni í menntamálum. Aðgangur var síðan
opinn í heilt ár fyrir þau sem vildu horfa á upptökur af fyrirlestrunum.

Haustið 2022 var ákveðið að stuðla að því að starfsfólk skólans kynntist hvert öðru
betur á reglulegum samtalsfundum þar sem fólki var raðað í hópa þvert á deildir og
störf. Sat fólk í hring með talstaf í miðjunni og var orðið frjálst, en fyrirmæli um að sá
sem væri með stafinn hverju sinni hefði orðið og aðrir hlustuðu. Fólki fannst það
kynnast mun betur en áður þvert á stofnunina og var ánægt með það.

Fjármál og rekstur

Framlag ríkissjóðs hækkaði um 129 milljónir milli ára sem var 6% hækkun frá fyrra ári
og sértekjur hækkuðu um 10 milljónir. Rekstrarkostnaður hækkaði um 136 milljónir
og dreifðist hækkunin á alla útgjaldaliði. Erlent samstarf tók við sér að lokinni Covid-
einangruninni, þannig að ferðakostnaður erlendis skaust upp, en hann er
fjármagnaður af styrkjum Evrópusambandsins. Rekstur skólans var innan
fjárheimilda um árabil. Núna er halli á rekstrinum þriðja árið í röð, og nemur hann 18
milljónum fyrir árið 2022. Uppsafnaður rekstrarafgangur skólans er um 46 milljónir. 

